
Muassis: “SCIENCEPROBLEMS TEAM” 

masʼuliyati cheklangan jamiyati 

 

Tahririyat manzili: 

100070. Toshkent shahri, Yakkasaroy 

tumani, Kichik Beshyogʻoch koʻchasi, 

70/10-uy. Elektron manzil: 

scienceproblems.uz@gmail.com 

Bogʻlanish uchun telefon: 

(99) 602-09-84 (telegram). 

mailto:scienceproblems.uz@gmail.com

Kirish 

Ilmiy fantastika janri adabiyotda tez surʼatlar bilan rivojlanayotgan yoʻnalish boʻlib, 

insoniyatning kelajak bilan aloqador umidlari, qoʻrquvlari va taxminlarini oʻzida aks 

ettiruvchi janr turi deya eʼtirof etiladi. Bu janr oʻzining rivoji davomida nafaqat ommani 

zavqlantirgan, balki insoniyat istiqboli haqida chuqur mulohazalarni ham taqdim etgan. Ilmiy 

fantastika adabiyotining nazariy asoslari, tarixiy rivojlanishi, madaniy taʼsiri va texnologik 

bashoratlari uni jahon adabiyotining ajralmas qismiga aylantirgan[3]. 

Ilmiy fantastika janrining paydo boʻlish ildizlari qadimgi afsonalar va rivoyatlarga borib 

taqaladi, bu davrda gʻaroyib elementlar tabiiy hodisalarni tushuntirish uchun qoʻllanilgan. 

Biroq, janrning zamonaviy koʻrinishi 19-asrda Jyul Vern va G.G. Vells kabi adiblar ijodida 

shakllanib, ular ilmiy taxmin va tasavvurni adabiyotga singdirganlar. Vernning “Yerning 

markaziga sayohat” (1864) va Vellsning “Vaqt mashinasi” (1895) asarlari fan va badiiy nasr 

uygʻunligini yaratib, ilmiy fantastikani alohida janr sifatida oʻrnatishga asos soldi[19]. Ilmiy-

fantastika ilm-fan sohasidagi yangiliklar, yangi texnologiyalarning kashf etilishi, ularning 

gʻaroyib imkoniyatlari, insoniyatga ijobiy va salbiy tomonlama taʼsiri, sodir boʻlishi mumkin 

boʻlgan paradokslarni oʻrganadi.[25:1] 

Ushbu maqola ilmiy fantastika janrining tarixiy rivojlanishini, madaniy taʼsirini, 

texnologik bashoratlarini va nazariy asoslarini tahlil qiladi. Ilmiy fantastika nafaqat oʻquvchini 

zavqlantiruvchi vosita, balki jamiyatdagi oʻzgarishlarni aks ettiruvchi koʻzgu vazifasini ham 

oʻtaydi. Tadqiqot doirasida janrning oʻziga xos poetik xususiyatlari, badiiy qiymati va jahon 

adabiyotidagi oʻrni ham muhokama qilinadi. Ushbu tadqiqotning asosiy maqsadi ilmiy 

fantastika janrining evolyutsiyasini nazariy jihatdan tizimlashtirish, uning zamonaviy holatini 

tahlil qilish va kelajakdagi rivojlanish tendensiyalarini aniqlashdir. Tadqiqot doirasida 

quyidagi muammolar oʻrganiladi: 1) ilmiy-fantastika janrining nazariy asoslarini tahlil qilish 

va ularni tizimlashtirish; 2) janrning madaniy-tarixiy rivojlanish bosqichlarini aniqlash; 3) 

ilmiy-fantastikaning madaniy taʼsirini baholash; 4) janrning poetik xususiyatlari va boshqa 

janrlar bilan munosabatini oʻrganish; 5) global kontekstda janrning rivojlanish 

tendensiyalarini aniqlash. 

Metodlar 

Tadqiqot jarayonida quyidagi metodlar qoʻllanildi: 

1. Tarixiy-qiyosiy tahlil: Ilmiy fantastika janrining vaqt davomida rivojlanishini 

oʻrganish uchun ishlatildi. Bu metodologiya orqali 19-asrdan 21-asrgacha boʻlgan davrdagi 

asosiy asarlar va yoʻnalishlar tanlab olindi va qiyosiy tahlil qilindi. 

2. Adabiy-tanqidiy tahlil: Tanlab olingan ilmiy-fantastik asarlar mazmun, struktura va 

poetik xususiyatlari nuqtai nazaridan tahlil qilindi. Asarlar tanlashda Web of Science va 

Scopus maʼlumotlar bazasida eng koʻp iqtibos keltirilgan tadqiqotlarda muhokama qilingan 

asarlarga ustuvorlik berildi. 

3. Madaniy-kontekstual tahlil: Janrning jamiyatdagi oʻrni JSTOR va Project Muse kabi 

maʼlumotlar bazalaridan olingan materiallar asosida oʻrganildi. Soʻnggi 20 yil (2005-2025) 

davomida nashr etilgan ilmiy maqola va monografiya tahlil qilindi. 

4. Nazariy konseptualizatsiya: “Prisma” protokoli asosida ilmiy fantastika boʻyicha 

mavjud nazariy adabiyotlarni tizimli ravishda koʻrib chiqish orqali amalga oshirildi. Grant 

(2019) tomonidan ishlab chiqilgan adabiy janr tahlili metodologiyasi asosida yetakchi 4 ta 

nazariy yondashuvlar (Suvin, Jameson, Haravay, Roberts) taqqoslandi. 

5. Diskursiv tahlil: Deleni diskursiv tahlil metodologiyasi asosida zamonaviy ilmiy-

fantastik asarlar matni, ulardagi metaforalar va narrativ texnikalar oʻrganildi. 

Maʼlumotlar manbalari sifatida ilmiy fantastika tarixi, nazariyasi va tahlili boʻyicha 

mavjud ilmiy adabiyotlar, maqolalar va tadqiqotlar qoʻllanildi. Jumladan, Piers (1987), Bould 

va Vint (2011), Jon Klut (1995), Deley (2013), Steblford (2006), A.Roberts kabi olimlarning 

asarlariga tayanildi. 

 Natijalar 

1. Ilmiy fantastika janrining tarixiy rivojlanishi 

1.1 Ilk bosqich va janrning shakllanishi 

Ilmiy fantastika janrining zamonaviy koʻrinishi 19-asrda shakllana boshlagan boʻlsada, 

uning ildizlari qadimgi afsonalar va diniy matnlardagi gʻayritabiiy elementlarga borib 

taqaladi. Antik davrda Lukianning "Haqiqiy tarix" asarida, oʻrta asrlarda esa Tomas Morning 

“Utopiya” (1516) kabi asarlarida ilmiy fantastikaning ayrim elementlarini koʻrish mumkin 

[23]. Biroq, janrning haqiqiy shakllanishi 19-asrdagi ilmiy va texnologik taraqqiyot bilan 

bogʻliq. 

Meri Shellining “Frankinshteyn” (1818) asari koʻpchilik mutaxassislar tomonidan 

birinchi haqiqiy ilmiy-fantastik roman sifatida qaraladi, chunki u ilmiy kashfiyotlarning sodir 

boʻlishi mumkin boʻlgan potensial oqibatlarini oʻzida mujassaam etgan birinchi ilmiy fantastik 

asar hisoblanadi. Keyin Edgr Allan Po va Jyul Vern kabi yozuvchilar ilmiy fantastika 

elementlarini oʻz asarlariga kiritib, janrning shakllanishiga hissa qoʻshdilar. Jyul Vernning 

“Yerning markaziga sayohat” (1864), “Suv ostida 20 ming mil” (1870) kabi asarlari ilmiy 

bilimlarni romanlashtirib asarga aylanganining ajoyib namunalaridir [19]. Bu ikki yozuvchi 

ilmiy fantastika yoʻnalishini rivojiga ikki xil uslubda ijod qilish orqali hissa qoʻshgan. Jumladan 

Jyul Vern araslarida koʻproq texnologik fantastika unsurlari kuzatilsa, aksincha Po oʻz 

asarlarida ilmiy dalillarni sirli va qoʻrqinchili mavjudotlar kabi obrazlar bilan boyitgan.  

G.G. Uells esa fantastikani ijtimoiy tanqid va falsafiy mushohada quroli sifatida ishlatdi. 

Uning “Vaqt mashinasi” (1895), “Koʻrinmas odam”(1897) va “Dunyolar urushi” (1898) kabi 

asarlari nafaqat qiziqarli sarguzashtlar, balki chuqur ijtimoiy fikrlar va bashoratlarni oʻz ichiga 

olgan. Bunga yaqqol misol tariqasida “ Koʻrinmas odam” asaridagi kashfiyotchi olim Grifinning 

hatti harakatlarini keltirish mumkin. Bu obrazni oʻrganish insonning ilmiy kashfiyotlari bilan 

axloqiy jihatlari orasidagi murakkab bogʻliqlikni koʻrsatadi. Ushbu asarda bosh qahramon 

olamshumul kashfiyot qilib, koʻrinmaslik xususiyatidan oʻzining qabih maqsadlarini amalga 

oshirishda foydalanadi.  

1.2 “Oltin davr” va janrning gullab-yashnashi. 

Ilmiy fantastikaning “Oltin davri” 20-asrning birinchi yarmida, pulp jurnallar orqali keng 

tarqaldi. 1926 yilda Gyugo Gernsbek tomonidan asos solingan “Amazing Stories” jurnali ilmiy 

fantastikaga bagʻishlangan birinchi maxsus nashr boʻldi. Gernsbek “scientifiction” atamasini 

yaratib, bu janrni “ilmiy bilimlar va bashorat qilingan taxminiy koʻrinishlar chirmashib 

ketgan” janr sifatida taʼrifladi [6]. Bu taʼrif juda oʻrinli ishlatilgan. Chunki, ilmiy fantastika janri 

doirasida yaratilgan asarlar faqatgina toʻqima boʻlib qolmay ilmiy faktlar aosida yoziladi va 

mantiqiy izchillikka ega boʻlib unda tasvirlangan obrazlar, personajlar va portretlar kelajakda 

haqiqatga aylanishi mumkin. Buning tipik misoli tariqasida ingliz ilmiy fantast yozuvchisi Nil 

Eshrning agent Kormak seriyali pentalogiyaning birinchi “Gridlinked”(2001) asarini keltirish 

mumkin. Ushbu asar oʻzida suniiy intellekt va inson integratsiyalarini namoyon qiladi. Ammo, 

bu asar yartilgan davrda real dunyoda suniiy intellekt. Hozirgi raqamlashgan davr faktlari 

bilan solishtirganda, bu asar bashoratlari reallikka aylangan. Bu asarlarning barchasi ilmiy 

bilimlarga chuqur tayangan holda yaratilgan boʻlib, yuqorida ismi tilga olingan yozuvchi 

avtobiografiyasiga koʻra asl kasbi mashinasoz boʻlgan va uning asarlarida uning texnikaviy 

ilmga ega ekanligini koʻrish mumkin. 

1930-1940-yillarda Jon U. Kempbell “Astounding Science Fiction” jurnalining muharriri 

sifatida janrning rivojlanishiga katta taʼsir koʻrsatdi. U yosh va isteʼdodli yozuvchilarni jalb 

qilib, ulardan ilmiy aniqlik va ijtimoiy relevantlikni talab qildi. Bu davr Ayzek Azimov, Artur 

K. Klark, Robert A. Haynlayn va Teodor Sterjen kabi mashhur yozuvchilarning faoliyati bilan 

belgilanib, ular janrning koʻlamini kengaytirdilar [3]. Azimovning “Asoslash” (Foundation) 

seriyasi va “Robotlar” hikoyalari, Haynlaynning “Begona bir yurtda yolgʻiz” (Stranger in a 

Strange Land) romani va Klarkning “Bolalik oxiri” (Childhoodʼs End) kabi asarlar bu davrning 

eng yorqin namunalaridir. Bu yozuvchi olimlar aynan ilmiy aniqlik va ijtimoiy relevantlikni 

oʻzida aks ettiruvchi asarlar yozish pirovardida, aynan shu davr ijtimoiy hayotiga oid boʻlgan 

ijtimoiy masalalarni tahlil qilishda texnologiya, ijtimoiy tizimlar, erkinlik, axloqiy masʼuliyat 

va insoniyat kelajagi haqida muhim mavzularni yoritib, ijtimoiy rivojlanish, inson bilan 

texnologiya va ilm fan orasidagi aloqalar haqida chuqur fikrlarni taklif qilganlar. Misol 

tariqasida A.Klarkning “Space Odyssey” asaridagi “Hal9000” ismli robotni keltirishimiz 

mumkin. Garchi u insonlarga yordam berish maqsadida yaratilgan boʻlsa-da, keyinchalik 

uning harakatlarida insonlarga nisbatan xavfsirash yuzaga kelib, vaqt oʻtib insonlar hayotini 

xavfga qoʻyuvchi obraz sifatida namoyon boʻladi. 

1.3 “Yangi toʻlqin” va janrning transformatsiyasi 

1960-1970-yillarda ilmiy fantastikada “Yangi toʻlqin” harakati paydo boʻldi. Bu harakat 

adabiy tajribalar, psixologik chuqurlik va ijtimoiy tanqidga koʻproq eʼtibor qaratdi. Maykl 

Murkok va Harlan Elison kabi muharrirlar yangi ovozlarga yoʻl ochib berdilar. Ursula K. Le 

Guin, Filip K. Dik, J.G. Ballard, Roger Zelazni va Samuel R. Deleni kabi yozuvchilar janrni yangi 

yoʻnalishlarga olib bordilar. 

Bu yozuvchilar anʼanaviy oltin davr ilmiy fantastikasining texnologik optimizmini va 

gʻarb imperializmi qiyofalarini tanqid qildilar. Ular insoniy tajriba, psixologiya, jins, irq va 

ekologiya kabi mavzularga koʻproq eʼtibor qaratdilar. Filip K. Dikning “ Androidlar elektron 

qoʻylarni istaydilarmi?”(Do Androids Dream of Electric Sheep?) va Le Guinning 

“Qorongʻulikning chap qoʻli” (The Left Hand of Darkness) kabi asarlar bu davrning xarakterli 

namunalaridir [3]. Bu davr undan oldingi davrlardan tubdan farq qilib, yangicha yondashuv 

bilan ilmiy fantastik asarlarni yaratgan. Bu davrda texnologik taʼsir va uning rivojlanishiga 

urgʻu berilmay, aksincha insonlarning ichki dunyosi, psixologiyasi va insoniyatning 

oʻzgarishlarini oʻrganishga katta eʼtibor qaratgan. Jumladan, Ballardning “The drowned 

world” asarida asosiy diqqat markazida insonlarning butun dunyoni iqlim oʻzgarishi 

natijasida suv bosgandan soʻng oʻzlarini qanday tutishlarini va psixologik holatlari turadi. 

1.4 Kiberpank va zamonaviy yoʻnalishlar 

1980-yillarda “kiberpank” harakati paydo boʻldi, u yuqori texnologiyalar va quyi hayot 

darajasi, kompyuter tizimlari, virtual haqiqat va korporativ kuch bilan bogʻliq mavzularni 

oʻrgandi. Vilyam Gibsonning "Neyromanser" (1984) romani kiberpank yoʻnalishining ilk 

namunasi sanaladi. Kiberpank adabiyoti texnologiya, inson tanasi va identiteti orasidagi 

chegara, multinatsional korporatsiyalar, xakerlar va distopik shahar landshaftlari bilan 

bogʻliq mavzularni oʻrgandi[24]. 

90-yillar va 21-asrda ilmiy fantastika janri yanada xilma-xillashdi. Biopank, klimatpank 

(iqlim oʻzgarishi bilan bogʻliq ilmiy fantastika), slipank kabi yangi yoʻnalishlar paydo boʻldi. 

N.K. Jemisin, Chayna Myevil, Ted Chyan, Paolo Bachigalupi, Kim Stenli Robinson va Liu Tsixin 

kabi zamonaviy yozuvchilar janrni yangi chegaralarga olib chiqdilar. Ular iqlim oʻzgarishi, 

sunʼiy intellekt, genetik modifikatsiya, ijtimoiy adolat va postkolonial masalalar kabi 

mavzularni chuqur oʻrganib, ilmiy fantastikani jonli va dolzarb janr sifatida saqlab 

qolmoqdalar. Bu davrda yaratilgan asarlarning oʻziga xos xususiyati shundaki,ularning 

barchasi shu davrga xos boʻlgan davriy mammolarni olib chiqqan. Buning tipik misoli sifatida 

N.K Jemisinning ilmiy fantastika janrida “Hugo Award” mukofotini olgan “ The fifth 

season”(2015) asari oʻzida bir necha ijtimoiy tuzumlar, gender rollari, irqiy farlar va 

insoniyatning ekologik taʼsirlari kabi dolzarb muammolarini olib chiqadi va buni oʻziga xos 

uslubda yaratadi. Yuqorida berilgan ilmiy fantastika janri rivojlanish bosqichlari va uning 

oʻziga xos xususiyatlarini quyidagi visual jadval koʻrinishida ifodalashimiz mumkin: 

 
 

2. Ilmiy fantastikaning nazariy asoslari 

2.1 Kognitiv izolyatsiya 

Ilmiy fantastika nazariyasining eng taʼsirli konsepsiyalaridan biri Darko Suvin 

tomonidan kiritilgan “kognitiv izolyatsiya” tushunchasidir. Suvinning fikricha, ilmiy fantastika 

“kognitiv izolyatsiya dominantligi bilan xarakterlanadigan adabiy janr” hisoblanadi. Bu 

kontsepsiya nemis dramaturgi va nazariyotchisi Bertolt Brechning “begonalashtirish effekti” 

(Verfremdungseffekt) gʻoyasiga asoslangan [16]. 

“Kognitiv begonalashtirish” ikki elementdan iborat: “kognitiv” — yaʼni, bilishga 

asoslangan, ilmiy dunyoqarashga mos keladigan va “begonalashtirish” — oʻquvchini odatiy 

voqelikdan uzoqlashtirish. Ilmiy fantastika asarlarida begonalashtirish novum (yangilik) — 

yangi va noodatiy element, texnologiya yoki ijtimoiy tuzum orqali amalga oshiriladi. Bu 

novum, bir tomondan, oʻquvchini tanish boʻlmagan dunyoga olib kirsa, ikkinchi tomondan esa, 

haqiqiy dunyoni yangi nuqtai nazardan kashf etishga undaydi [2]. Haqiqatda Darko Suvinning 

ilmiy faantastika haqidagi nazariyasi ushbu janr qonuniyatlariga toʻlaqonli mos tushadi. Ilmiy 

dalillaga asoslangan holda yaratilgan yangi adabiy dunyo har qanday oʻquvchining real 

voqealikga boʻlgan qarashini oʻzgartiradi.  

Suvining nazariyasiga koʻra, ilmiy fantastikaning asosiy vazifasi real dunyoni tanqidiy 

oʻrganish uchun alternativ voqelik yaratishdir. Bu alternativ voqelik fantastik boʻlsa ham, u 

ilmiy tafakkur qonunlariga boʻysunadi, yaʼni ichki mantiqqa ega va nazariy jihatdan mumkin 

boʻlgan dunyoni taqdim etadi[16]. Bundan kelib chiqadiki Suvinning ilmiy fantastika janri 

haqidagi nazariyasi ushbu janrda yaratilgan asarlarni oʻqish orqali oʻquvchini real hayotga 

nisbatan tanqidiy fikrlashga undaydi. Bunga sabab esa asarda real hayotga toʻgʻri keluvchi 

ilmiy faktlarning mavjudligi desa mubolagʻa boʻlmaydi.  

2.2 Frederik Jemison va utopik impuls 

Taniqli marksist nazariyotchi Frederik Jemison ilmiy fantastika nazariyasiga katta hissa 

qoʻshgan olim hisoblanadi. Jemisonning fikricha, ilmiy fantastika asarlari zamonaviy 

kapitalistik jamiyatning tanqidiy tahlili va utopik alternativlarning izlanishi sifatida xizmat 

qiladi. U ilmiy fantastikani “utopik impuls”ni oʻz ichiga olgan janr sifatida taʼriflaydi[15]. 

Yaʼnikim ilmiy fantastika oʻzida ideal ijtimoiy jamiyat elementlarini koʻrsatuvchi janr sifatida 

ham harakatlanadi. Jemison uchun ilmiy fantastika nafaqat mavjud ijtimoiy-iqtisodiy 

tizimlarni tanqid qilish, balki alternativ, odilroq va tenglikka asoslangan jamiyatlarni tasavvur 

qilish imkonini beradi. Biroq, u utopiyalarni toʻgʻridan-toʻgʻri tasvirlashdan koʻra, ilmiy 

fantastika koʻpincha utopik orzuni bilvosita, distopik sharoitlarda qarshilik va kurash orqali 

ifodalashini taʼkidlaydi [2]. Ilmiy fantastikada utopik orzularni distopik jamiyat orqali 

koʻrsatish esa bu asarning yanada haqiqatga yaqin dalillar bilan taʼminlaydi.  

Jemison ilmiy fantastika asarlari tahlilida “kognitiv xaritalashtirish” tushunchasini 

qoʻllaydi. Bu yondashuv oʻquvchilarga murakkab ijtimoiy-iqtisodiy tizimlarni tushunish va 

ulardagi oʻz oʻrnini anglash imkonini beruvchi adabiy texnikalarni oʻrgatadi. Masalan, 

kiberpank asarlaridagi global korporativ kapitalizmning murakkab tarmogʻi kognitiv 

xaritalashtirish orqali anglashilishi mumkin [9]. Kognitiv xaritalashtirishni oʻz ichiga oluvchi 

asarlarning yaqqol misoli sifatida Filip Dikning “ Do Andorids dream of electric sheep? asarini 

keltirish mumkin. Bu asarda yozuvchi kognitiv xaritalashtirish yaʼni qahramonlar ichki 

dunyosi va oʻzi bilan boʻladigaan ichki dialoglarni koʻrsatish natijasida asar syujetini 

tushunishga zamin yaratilgan. Bu asar bosh qahramoni androidlar ovchisi Dik Rekard va 

androidlar ichki kechinmalari kognitiv xaritalashtirishi misolida asardagi insonlar va 

androiddlar orasidagi tafovut va hayotning maʼnosi haqidagi savollar oʻrganiladi.  

 2.3 Feminizm va ilmiy fantastika 

Feminist nazariyotchilar ilmiy fantastika janrini jins va gender munosabatlarini qayta 

koʻrib chiqish uchun muhim maydon sifatida oʻrganganlar. Joanna Russ va Donna Haravay 

kabi olimlar ilmiy fantastika qanday qilib anʼanaviy gender stereotiplarini buzishi va 

alternativ jinsiy voqeliklarni tasavvur qilishi mumkinligini koʻrsatganlar [26]. 

Donna Haravayning “Kiborg manifesti” (1985) ilmiy fantastika nazariyasiga katta taʼsir 

koʻrsatgan. Haravey kiborg obrazini — inson va mashina dualistik boʻlinishini buzuvchi gibrid 

mavjudotni — zamonaviy dunyo va gender munosabatlarini tushunishning yangi usuli 

sifatida koʻradi. Uning fikricha, ilmiy fantastika “faktdan ham haqiqiyroq” boʻlib, joriy gender 

munosabatlarini tanqid qilish va yangi imkoniyatlarni tasavvur qilish uchun xizmat qiladi [2]. 

Ursula K. Le Guin, Oktaviya Batler, Joanna Russ va Jeyms Tiptri Jr. (Alice Sheldon) kabi 

yozuvchilar feminist ilmiy fantastikaning rivojlanishiga katta hissa qoʻshganlar. Ularning 

asarlari gender, jins, irq va hokimiyat masalalarini oʻrganish uchun ilmiy fantastikaning 

imkoniyatlarini koʻrsatadi. Le Guinning "Qorongʻulikning chap qoʻli” romanidagi genderlik 

jihatdan oʻzgaruvchan jamiyat tasviri bunga yorqin misol boʻla oladi. 

2.4 Postkolonial nazariya va ilmiy fantastika 

Postkolonial tanqid ilmiy fantastika asarlarida imperializm, kolonializm va madaniy 

oʻzaro taʼsir mavzularini oʻrganadi. Postkolonial nazariyotchilar klassik ilmiy fantastika 

koʻpincha gʻarb imperializmining davomi ekanligini, begona dunyolarni “ochish” va “zabt 

etish” haqidagi hikoyalar imperiyalarning kengayishi narativlariga oʻxshashligini 

taʼkidlaydilar [7]. Biroq, zamonaviy ilmiy fantastika yozuvchilarining koʻpchiligi ongli 

ravishda kolonial anʼanalarni tanqid qiladilar va alternativ, postkolonial dunyoqarashlarni 

taklif etadilar. Oktaviya Batler, Nalo Hopkinson, Nedi Okorafor va Ted Chyan kabi turli 

madaniy kelib chiqishga ega boʻlgan yozuvchilar gʻarb markazli ilmiy fantastikaga qarshi 

alternativ qarashlarni taklif qiladilar. Bu yozuvchilar ilmiy fantastika orqali imperiyalarning 

tarixiy va kelajakdagi taʼsirini, diaspora identitetini, madaniy yutuqlarni va dekolonizatsiya 

imkoniyatlarini oʻrganadilar. Ularning asarlari klassik gʻarb ilmiy fantastikasining meros 

qilingan stereotiplari va andozalarini qayta koʻrib chiqadi, janrni yangi, xilma-xil ovozlar va 

qarashlar bilan boyitadi. 

3. Ilmiy fantastikaning madaniy taʼsiri 

3.1 Jamiyat muammolarini aks ettirish 

Ilmiy fantastika janri doimo oʻz davridagi muhim ijtimoiy, siyosiy va madaniy 

muammolarni aks ettirgan. 1950-yillarda Sovuq urush davri asarlari atom urushi va yadro 

apokalipsisi xavfi bilan bogʻliq qoʻrquvlarni aks ettirdi. Rey Bredberining “Farengeyt 451” 

(1953) va Nevil Shyutning “Qirgʻoqda” (On the Beach, 1957) kabi romanlar bu davrning 

xarakterli mahsullaridir. 

1960-1970-yillarda ilmiy fantastika atrof-muhit muammolari, aholi sonining koʻpayishi 

va resurslarning tugashi kabi mavzularga koʻproq eʼtibor qaratdi. Frenk Gerberning 

“Donovaning yaxshi aqllli mashinalari” (1969), Jon Brannerning “Qoʻylar choponi” (1972) va 

Ernest Kallenbaxning “Ekotopiya” (1975) kabi asarlar ekologik ilmiy fantastikaning 

rivojlanishiga hissa qoʻshdi [14]. 

1980-yillarda kiberpank harakati globalizatsiya, korporativ hokimiyat va axborot 

texnologiyalarining jamiyatga taʼsiri bilan bogʻliq xavotirlarni aks ettirdi. Vilyam Gibsonning 

“Neyromanser”(1984) va Brays Sterlingning “Shizomatritsa” (Schismatrix, 1985) kabi asarlar 

sanoat soʻnggi jamiyatini tanqidiy oʻrgandilar [24]. 

Zamonaviy ilmiy fantastika iqlim oʻzgarishi, pandemiyalar, sunʼiy intellekt rivojlanishi 

va ijtimoiy adolat kabi mavzularga eʼtibor qaratmoqda. Emili St. Jon Mandelning “Stantsiya oʻn 

bir” (2014), Kim Stenli Robinsonning “New York 2140”(2017), Liu Tsixinning “Uch jism 

muammosi” (2008) va N.K. Jemisinning “Tosh osmon” (The Fifth Season, 2015) kabi asarlar 

bugungi jamiyatning eng muhim muammolarini koʻtaradilar.  

3.2 Texnologiya va innovatsiyalarga taʼsiri 

 Ilmiy fantastika va texnologik innovatsiyalar orasida murakkab oʻzaro bogʻliqlik 

mavjud. Koʻplab hollarda, ilmiy fantastika asarlari texnologik yutuqlarni bashorat qilgan yoki 

ilhomlantirgan. Bir qator misollar bor: 

- Artur K. Klarkning “2001: Kosmos odisseasi” (1968) zamonaviy kompyuterlar va sunʼiy 

intellekt konsepsiyalarini oldindan koʻrgan. 

- Vilyam Gibsonning “Neyromanser” asari internet va virtual haqiqat rivojlanishiga taʼsir 

koʻrsatgan. 

- H.G. Vellsʼning “Dunyolar urushi” (1898) asari radioga boʻlgan qiziqishni uygʻotgan. 

- “Star Trek” seriali kommunikatorlari hozirgi mobil telefonlarni oldindan koʻrgan. 

Texnologiya kompaniyalari koʻpincha ilmiy fantastika yozuvchilarini maslahatchi 

sifatida jalb qiladilar. Masalan, “Microsoft”, “Apple” va “Google” kabi kompaniyalar kelajak 

texnologiyalari va ularning ijtimoiy taʼsirini tasavvur qilish uchun ilmiy fantastika 

yozuvchilaridan foydalanadilar[10]. Yakka shu misol ham ilmiy fantastika janrining 

kashfiyotlarga sabab boʻlganini koʻrsatadi. Ilmiy fantastika nafaqat texnik innovatsiyalarni, 

balki texnologiyaning jamiyatga va inson psixologiyasiga potensial taʼsirini ham oʻrganadi. Bu 

janr odamlar va texnologiya orasidagi munosabatlarni tushunish va texnologik 

rivojlanishning oqibatlarini oldindan koʻrish uchun muhim vosita vazifasini oʻtaydi. 

3.3 Global va diaspora nuqtai nazarlari 

Ilmiy fantastika janri uzoq vaqt davomida gʻarb yozuvchilari va nuqtai nazarlari 

tomonidan oʻrganilgan boʻlsa-da, bugungi kunda u global janrga aylandi. Dunyoning turli 

burchaklaridan kelgan yozuvchilar janrga oʻz madaniy tajribalari va qarashlarini qoʻshib 

kelmodalar. Janubiy amerikalik yozuvchilar sehrli realizm anʼanalarini ilmiy fantastika bilan 

birlashtiradilar. Afrikadagi yozuvchilar (Nnedi Okorafor, Lauren Beukes) ilmiy fantastika 

orqali Afrikaning oʻtmishi va kelajagini qayta tasavvur qiladilar. Osiyo yozuvchilari (Liu Tsixin, 

Han Song, Hoshi Shinichi) sharqiy falsafa va dunyoqarashni janrga singdirdilar [24]. Turli xil 

mintaqah adabiyotchi olimlarining ilmiy fantastika janriga qarashlariga koʻra ilmiy 

fantastikani reallikkga yaqin boʻlgan hali boshdan oʻtkazilmagan va yoki guvohi boʻlinmaagan 

oʻtmishdagi voqealarni modelini ilmy faktlar asosida adabiy bayon qilish vositasi desak 

mubolagʻa boʻlmaydi. Diaspora yozuvchilari, masalan, Nalo Hopkinson (Karib havzasi), 

Vanessa Nakate (Uganda) va Ken Liu (Xitoydan kelib chiqqan amerikalik) transnatsional 

identitet va madaniyatlararo tajriba mavzularini oʻrganadilar. Ular gʻarb va sharq, anʼanaviy 

va zamonaviy, lokal va global orasidagi chegaralarni buzib, janrni kengaytiradilar. Bu global 

ovozlarning kiritilishi ilmiy fantastikani boyitib, uni yanada xilma-xil va inkluziv janrga 

aylantiradi. Gʻarb markazli kelajak qarashlariga alternativalar taklif qilib, bu yozuvchilar ilmiy 

fantastika orqali insoniyat tajribasining butun spektrini koʻrsatmoqdalar [24]. Bundan kelib 

chiqadiki xalqaro tahlil asosida yaratilgan ilmiy fantastik asarlar kelajakni bashorat qilish yoki 

boʻlmasam kelajak muammolarni tushunishga va oldindan tasavvur qilish va anglash uchun 

zamin yaratishi mumkin.  

3.4 Oʻzbek adabiyotida ilmiy-fantastika anʼanalari. 

Oʻzbek adabiyotida ilmiy-fantastika janri oʻziga xos rivojlanish yoʻliga ega. 20-asrning 

ikkinchi yarmida Hojiakbar Shayxov, Xudoyberdi Toʻxtaboyev va Tohir Malik kabi yozuvchilar 

bu janrning shakllanishiga hissa qoʻshganlar. Xususan, Hojiakbar Shayxovning “Ajib 

sayyoralar”(1979), “Sirli qoya” (1988) asarlari sovet davri oʻzbek ilmiy-fantastikasining yetuk 

namunalari hisoblanadi. Bu asarlarda gʻarb ilmiy-fantastikasidan farqli oʻlaroq, sharqona 

falsafiy qarashlar va mahalliy madaniy kontekst sintezi kuzatiladi. 

Mustaqillik davrida oʻzbek ilmiy-fantastikasi yangi mualliflar va yoʻnalishlar bilan 

boyidi. Jumladan, Ulugʻbek Hamdam, Isajon Sulton kabi zamonaviy yozuvchilar asarlarida 

ilmiy-fantastika elementlari koʻrinadi. Isajon Sultonning “Boqiy darbadar” (2011) romani 

ayniqsa diqqatga sazovor boʻlib, unda sharq va gʻarb falsafiy qarashlari sintezlangan hamda 

metafizik masalalar ilmiy-fantastika elementlari orqali oʻrganiladi. Bundan tashqari ushbu 

asarlarda berilgan ilmiy maʼkumotlar ham oʻquvchi eʼtiborini oʻziga jalb qilmasdan qolmaydi. 

Misol tariqasida Quronovning “ Galaktikaga bir kun” ilmiy fantasti asaridan quyidagi parchani 

olishimiz mumkin “Koinotdagi jismlarning tortishish kuchi, yaʼni gravitatsiyasi koʻproq 

ularning massasi bilan bogʻliq. Masalan, Oy Yerdan ancha kichkina. Shu sababli uning 

tortishish kuchi Yernikidan 6-marta kamroq. Bu agar siz yerda 1 metr balandlikka sakray 

olsangiz, Oyda naq 6 metrga sakraysiz degani. Chunki Yerda 40 kg vaznli bola Oyga chiqqanida 

7 kg boʻlib qoladi. Xullas, fazoviy kema yaratayotganda shularni hisobga olish shart”.[21:21-

bet] 

Oʻzbek ilmiy-fantastikasining oʻziga xos xususiyati shundaki, u klassik sharq falsafasi, 

islomiy dunyoqarash va zamonaviy ilmiy tushunchalarni sintezlaydi. Bu sintez gʻarb ilmiy-

fantastikasiga xos boʻlgan texnologik determinizmdan farq qiluvchi alohida yoʻnalishni 

shakllantiradi. Oʻzbek ilmiy-fantastikasida insonning ruhiy-maʼnaviy dunyosi texnologik 

rivojlanishdan ustunroq qoʻyiladi, bu esa janrning gʻarbdan farqli oʻlaroq, koʻproq axloqiy-

falsafiy masalalarga eʼtibor qaratishini koʻrsatadi [20]. 

4. Ilmiy fantastikada texnologik bashoratlar 

4.1 Tarixiy bashoratlar 

Ilmiy fantastika tarixida texnologik kashfiyotlarni ajoyib aniqlik bilan oldindan koʻrgan 

koʻplab misollar mavjud: 

- Jyul Vern “Oydan Yerga” (1865) asarida kosmik kemalar va oyga sayohatning texnik 

jihatlarini tasvirlagan, bu NASAning “Apollon” dasturi amalga oshirilishidan qariyb bir asr 

oldin boʻlgan. 

- H.G. Vells “Vaqt mashinasi” (1895) asarida vaqt boʻylab sayohat gʻoyasini 

rivojlantirgan, bu keyinchalik Albert Einsteinning nisbiylik nazariyasi orqali nazariy mumkin 

deb topilgan. 

- Gyugo Gernsbekning "Ralph 124C 41+" (1911) romani videoqoʻngʻiroqlar, solyar 

energiya, sintez qilingan oziq-ovqatlar va boshqa koʻplab zamonaviy texnologiyalarni 

bashorat qilgan. 

- Edvard Bellemining “Oʻtmishga nazar” (Looking Backward, 1888) asarida kredit 

kartalar tasvirlangan. 

- Mark Tvening “Tom Soyerning chet ellarda sarguzashtlari” (1894) romanida internet 

va ijtimoiy tarmoqlarga oʻxshash tizimni bashorat qilgan. 

Vilyam Gibsonning “Neyromanser” (1984) romani kiberfazo, hakerlik va virtual haqiqat 

kontseptsiyalarini taqdim etgan, bu internet rivojlanishidan oldin boʻlgan[13]. 

4.2 Taxmin va bashorat 

Ilmiy fantastika asarlarida qoʻllaniladigan taxmin va bashorat texnikalarini tushunish 

har bir asar oʻquvchisi uchun oʻta muhimdir. Ilmiy fantastika yozuvchilari bir necha 

metodlarni qoʻllaydilar: 



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/3 (5) – 2025  

 

115 

- Ekstrapolyatsiya: Mavjud texnologik tendensiyalarni kelajakka proyektsiya qilish. 

Masalan, Arthur C. Klark “Oyning changlari” (A Fall of Moondust, 1961) asarida oyda turizm 

infratuzilmasi rivojlanishini tasvirlagan. 

- Spekulyatsiya: Ilmiy nazariyalarga asoslangan yangi texnologiyalarni tasavvur qilish. 

Masalan, Liu Tsixin “Uch jism muammosi” (The Three-Body Problem) asarida kvant 

mexanikasi va kosmologiyaga asoslangan kontseptsiyalarni rivojlantirgan. 

- Alternativ tarix: “Agar bu hodisa boʻlganida nima boʻlardi?” degan savolni oʻrganish. 

Filip K. Dikning “Yuqori qasrdagi odam” (The Man in the High Castle, 1962) romanida agarda 

oʻq davlatlari ikkinchi jahon urushida gʻalaba qozonganida dunyo qanday koʻrinishda 

boʻlishini tasvirlagan. 

- Ijtimoiy ekstrapolyatsiya: Texnologik oʻzgarishlarning jamiyatga taʼsirini bashorat 

qilish. Masalan, Margar Etvud “Kanizakning hikoyasi” (The Handmaidʼs Tale, 1985) asarida 

reproduktiv texnologiyalarning ijtimoiy taʼsirini tekshirgan[13]. Yuqorida nomi tilga olingan 

barcha texnikalarning hammasi ilmiy fantast yozuvchilar uchun oʻquvchini Darko Suvin 

nazariyasidagi novumga olib kiradi. 

4.3 Spekulyatsiyaning roʻli. 

Ilmiy fantastikaning spekulyativ tabiati uni texnologik yutuqlarning oqibatlarini 

oʻrganish uchun "laboratoriya" vazifasini oʻtashiga imkon beradi. Yozuvchilar ham utopik, 

ham distopik kelajakni tasavvur qilish orqali ilmiy-texnik taraqqiyotning axloqiy va ijtimoiy 

oqibatlari haqida tanqidiy fikrlashga undaydilar. Masalan, Ayzek Azimovning “Robotlar” 

seriyasida robotlarning “Uch qonuni” axloq kodeksi sunʼiy intellekt bilan bogʻliq masalalar va 

ularning insonlar bilan munosabatlarini oʻrganish uchun muhim vosita boʻldi. Bu gʻoya 

keyinchalik texnologik etika sohasida keng muhokama qilinib, zamonaviy sunʼiy intellekt 

rivojlanishiga ham taʼsir koʻrsatdi. Ilmiy fantastikadagi spekulyatsiya faqat texnologik 

kashfiyotlarni emas, balki ularning jamiyatga, madaniyatga va inson ruhiyatiga taʼsirini ham 

oʻz ichiga oladi. Yozuvchilar texnologiya, ijtimoiy oʻzgarishlar va inson tajribasi orasidagi 

murakkab oʻzaro bogʻliqliklarni oʻrganadilar. Bu janrni faqat “texnologik bashoratlar” emas, 

balki “ijtimoiy-texnologik bashoratlar” taqdim etadigan janr deb atash toʻgʻriroq boʻladi [10]. 

Haqiqatdan ham hozrigi real hayotga mos kelib, haqiqatga aylangan asarlarda berilgan qonun 

qoidalar majmui hozirda faol qoʻllanilmoqda. Buning yaqqol misoli tariqasida J. Orvellning 

“1984” asarini misol keltirish mumkin. Asarda tilga olingan “Thought police” (Fikrni 

politsiyasi) hozirgi kundagi online xizmatlar bilan amalga oshiriluvchi soʻrovnomalar bilan 

qiyoslasak boʻladi. Asarda totalitarizm va siyosiy hokimiyatning psixologik, texnologik, 

jismoniy va ijtimoiy xavflari, inson tafakkurini shakllantirishda tilning ahamiyati kabi 

mavzular koʻtariladi.[25:4] 

5. Ilmiy fantastikaning poetik xususiyatlari. 

5.1 Janr chegaralari. 

Ilmiy fantastikaning chegaralari va boshqa janrlar bilan kesishishi doimo muhokama 

mavzusi boʻlib kelgan. Baʼzi nazariyotchi olimlar ilmiy fantastikani fantastik adabiyotning 

kenja janri deb hisoblaydilar, boshqalar esa uni mustaqil janr sifatida koʻradilar [22]. Bu yerda 

birinchi guruh nazariyotchilarining fikri muhim oʻringa ega. Buning asosiy sababi esa ushbu 

janr doirasida yaratilgan asarlarda hamon reallikga yaqin boʻlsada mavjuda boʻlmagan 

obrazlarning mavjudligidir. Bu esa fantastika janrining eng muhim umumiy belgilaridan 

biridir. Quyidagi bu sifat ikki janrning alohida xususiyatlari bilan dalillanadi. 

Ilmiy fantastika quyidagi janrlar bilan kesishadi: 

- Fantastika: Ilmiy fantastika va fantastika orasidagi chegara koʻpincha noaniq boʻladi. 

Masalan, “Yulduzlar urushi” (Star Wars) ham ilmiy fantastika, ham fantastika elementlarini 

oʻz ichiga oladi. Asosiy farq shundaki, ilmiy fantastika oʻz gʻaroyib elementlarini ratsional, 

ilmiy dunyoqarash doirasida tushuntiradi (ammo bu tushuntirish haqiqiy ilmiy qonunlarga 

muvofiq boʻlishi shart emas), fantastika esa sehrli va gʻayritabiiy tushuntirishlardan 

foydalanadi [19]. 

- Qoʻrqinch: “Frankenshteyn”, “Oʻzga sayyoralik” (Alien) filmi va “Narsa” (The Thing) 

kabi asarlar ilmiy fantastika va qoʻrqinch janri elementlarini birlashtiradi. 

- Tarxiy fantastika: Alternativ tarix asarlari, masalan, Filip K. Dikning “Yuqori qasrdagi 

odam” romani ilmiy fantastika va tarixiy adabiyot orasidagi chegarada joylashgan. 

- Sehrli realizm: Xususan, Lotin Amerikasi va Afrika ilmiy fantastikasi koʻpincha sehrli 

realizm elementlarini oʻz ichiga oladi, bu esa gʻarbiy janr chegaralarini kengaytiradi [7]. 

5.2 Ilmiy fantastika badiiyati 

Ilmiy fantastika oʻziga xos badiiy xususiyatlarga ega boʻlib, bu uni boshqa janrlardan 

ajratib turadi: 

- Bilimga asoslangan yot dunyolarni yaratish: Ilmiy fantastika yozuvchilari ilmga 

asoslangan, ammo hozirgi dunyomizdan farq qiladigan dunyolarni yaratish sanʼatini 

rivojlantirganlar. Ular oʻquvchilarning ishonchini qozonish uchun muvozanatli miqdordagi 

“yelim” (ilmiy tushuntirishlar) va “koʻzgu” (tanish elementlar) dan foydalanadilar [22]. 

- “Infodamp” (maʼlumot toʻplami): Ilmiy fantastikada keng qoʻllaniladigan texnika boʻlib, 

unda muallif oʻquvchiga yaratilgan dunyo haqida koʻp miqdordagi maʼlumotni bir vaqtning 

oʻzida beradi. Bu texnika yangi dunyoni tushuntirish uchun zarur, ammo uni badiiy jihatdan 

samarali qoʻllash mahorat talab qiladi (Stableford, 2006). Bu kabi ilmiy maʼlumotlar toʻplami 

yuqrida nomi tilga olingan yozuvchi Nil Eshr romanlarida ham faol qoʻllanilgan. Misol 

tariqasida quyidagi parchani keltirishimiz mumkin: "Kormak moviy baliqchilarni kuzatdi — 

u kulrang suvdan oʻzidan katta tuyulgan bir baliqni tortib chiqarib oldi. [...] U bu yerga moviy 

baliqchilar qanday kiritilganligi haqida faylni suniiy ong tizimida tezkor oʻqib chiqdi. Ayni 

paytda orqa fonda izoh eshitilib turardi. [...] U oʻrim-yigʻim mashinasi — Ferguson 

Multiprotsessor F230 modeli ekani va u yigirma yillik ekani haqida maʼlumotga ega 

boʻldi."[1:12-bet]  

- Konseptual yutuq: Ilmiy fantastika kitobxonlarni “Agar bunday hodisa yuz bersa nima 

boʻladi?” savolini oʻylashga undaydi. Janrning eng zoʻr asarlari oʻquvchilarga konseptual 

toʻntarish yoki “yutuq” taqdim etadi, yaʼni dunyoni yangicha koʻrishga undaydi [22]. 

- Texnologik va ijtimoiy yangiliklar: Ilmiy fantastika asarlari oʻz dunyosining 

noodatiyligini taʼkidlash uchun yangi texnologiyalar, tushunchalar yoki ijtimoiy tuzilmalar – 

novumlar (yangiliklar) yaratadi. Bunday novumlar atrofida qurilgan badiiy asarlar 

oʻquvchilarga mavjud dunyoni yangicha koʻrish imkonini beradi [3]. Yuqorida ilmiy fantastika 

badiiyatiga tegishli taʼriflardan quyidagicha umumiy xulosa chiqarish mumkin: Ilmiy 

fantastika boshqa janrlardan ilmiy faktlarga asoslangan ilmiyligi, real dunyoga nisbatan 

gʻayrioddiy olamlarni konseptual savollarni oʻrtaga qoʻyish pirovardida yaratuvchi va uni 

ilmiy izohlovchilik badiiy xususiyatlari bilan ajralib turuvchi haqiqatga eng yaqin boʻlgan janr 

turidir.  

5.3 Til va metafora. 

Ilmiy fantastika oʻziga xos lingvistik xususiyatlarga ega: 

- Neologizmlar: Yangi texnologiyalar, tushunchalar va hodisalarni tasvirlash uchun yangi 

soʻzlar yaratish ilmiy fantastikaning muhim xususiyatidir. Masalan, “kiberfazo” (Vilyam 

Gibson), “robot” (Karel Chapek), “ozon teshigi” (Tomas Disch) kabi atamalar ilmiy 

fantastikadan kelib chiqqan. 

- Ekstrapolyatsion til: Kelajak sleng va til oʻzgarishlarini tasvirlash. Entoni Byorjesning 

“Mexanik apelsin” (A Clockwork Orange, 1962) romanidagi “Nadsat” sleng va Margaret 

Etvudning “Kanizakning hikoyasi” asaridagi teokratik terminologiya bunga yaqqol misol boʻla 

oladi. 

- Kognitiv metafora: Ilmiy fantastika mavhum ilmiy va falsafiy tushunchalarni aniq 

obrazlar orqali tushuntirish uchun metaforalardan foydalanadi. Masalan, Edvin Abbotning 

“Tekislik” (Fatland 1884) asari koʻp oʻlchovli geometriyani tushuntirish uchun ikki oʻlchovli 

mavjudotlar dunyosini metafora sifatida ishlatadi. 

- Estranglish: Samuel R. Deleni tomonidan taklif qilingan tushuncha boʻlib, bu ilmiy 

fantastika oʻquvchini “begonalashtirish” uchun ishlatadigan til xususiyatlarini tasvirlaydi. Bu 

oddiy soʻz yoki tushunchalarni noodatiy kontekstda ishlatib, kitobxonni yangicha fikrlashga 

undaydigan lingvistik texnika hisoblanadi. 

Muhokama 

Ilmiy fantastika janri adabiyot va madaniyatda muhim ahamiyatga ega. U nafaqat 

kitobxonlarni zavqlantiruvchi vosita, balki jamiyatdagi oʻzgarishlarni aks ettiruvchi koʻzgu va 

kelajakdagi imkoniyatlarni oʻrganuvchi laboratoriya vazifasini ham bajaruvchi janr turidir. 

Tadqiqot natijalariga koʻra, ilmiy fantastika quyidagi funksiyalarni bajaradi: 

1. Kognitiv begonalashtirish orqali tanqidiy fikrlashni ragʻbatlantirish. 

Suvinning taʼkidlashicha, ilmiy fantastika kitobxonni odatiy voqelikdan uzoqlashtirish 

orqali mavjud ijtimoiy tuzumlarni tanqidiy koʻrib chiqishga undaydi. Bu janr tanish dunyo va 

gʻaroyib dunyo orasidagi kesishuvda harakatlanadi, bu esa kitobxonga oʻz jamiyatini yangi 

nuqtai nazardan koʻrish imkonini yaratdi[12]. Masalan, Ursula K. Le Guinning 

“Qorongʻulikning chap qoʻli” romani genderlik jihatdan oʻzgaruvchan jamiyatni tasvirlab, 

gender va jins haqidagi anʼanaviy tushunchalarni qayta koʻrib chiqishga undaydi. Shu tarzda 

ilmiy fantastika “begonalashtirish” orqali tanish hodisa va tushunchalarni yangicha koʻrishga 

yordam beradi. 

2. Ijtimoiy oʻzgarishlarni bashorat qilish va ularga taʼsir koʻrsatish. 

Tadqiqot natijalari ilmiy fantastika va jamiyat orasida murakkab oʻzaro taʼsirning 

mavjudligini koʻrsatadi. Ilmiy fantastika asarlari oʻz davridagi xavotir va umidlarni aks ettirish 

bilan birga, kelajakdagi ijtimoiy oʻzgarishlarga taʼsir koʻrsatishi ham mumkin. Masalan, 1950-

yillardagi “Oltin davr” ilmiy fantastikasi texnologik optimizm bilan sugʻorilgan boʻlib, kosmik 

izlanishlar va ilmiy yutuqlarga ijobiy munosabatni shakllantirgan. Bunga qarama-qarshi 

oʻlaroq, 1960-1970-yillardagi “Yangi toʻlqin” harakati urush, atrof-muhit buzilishi va 

totalitarizm xavflarini koʻrsatib, bu masalalar haqida jamoatchilik muhokamalariga turtki 

bergan. 

3. Texnologik rivojlanish bilan bogʻliq axloqiy va falsafiy masalalarni oʻrganish. Ilmiy 

fantastika texnologik innovatsiyalar bilan boʻgliq murakkab axloqiy muammolarni oʻrganish 

uchun noyob imkoniyat taqdim etadi. Bu janr texnologiya rivojlanishi natijasida paydo boʻlishi 

mumkin boʻlgan axloqiy dilemma va falsafiy savollarga kitobxon eʼtiborini qaratadi [13]. 

Buning natijasida kitobxon kelajakda yaratilishi mumkin boʻlgan texnologiyalar va ularni 

amalda qoʻllash haqida ham tasavvuriy tushunchaga egaa boʻlishi mumkin. Bundan tashqqari, 

Filip K. Dikning "Android elektron qoʻyni orzu qiladimi?" romani insoniylik tushunchasi va 

sunʼiy intellektning axloqiy maqomi kabi muhim savollarni oʻrtaga tashlaydi. Ted Chyanning 

“Hayotingda yetmish ikkita harf” (Seventy-Two Letters) hikoyasida golem sunʼiy intellekt 

metaforasi sifatida ishlatib, sunʼiy hayot yaratishning axloqiy jihatlari oʻrganiladi. 

4. Xilma-xil ovozlar va qarashlarni taqdim etish. 

Zamonaviy ilmiy fantastika turli xil madaniy, etnik va gender kelib chiqishiga ega boʻlgan 

yozuvchilarni oʻz ichiga oladi. Bu janr keng doiradagi odamlar tajribasini aks ettirish va 

marginallashgan guruhlar ovozini eshittirish uchun platforma vazifasini oʻtaydi. Masalan, N.K. 

Jemisinning “Singan Yer” (Broken Earth) trilogiyasi irqchilik va sistemali zulm mavzularini 

oʻrgansa, Liu Tsixinning “Uch jism muammosi” xitoy tarixiy tajribasini global kontekstda 

koʻrib chiqadi. Bu xilma-xillik ilmiy fantastikani boyitib, uni yanada inkluziv janrga aylanishiga 

turtki boʻlmoqda. 

 Xulosa 

Ushbu tadqiqot ilmiy-fantastik adabiyot janrining tarixiy rivojlanishi, nazariy asoslari, 

madaniy taʼsiri va poetik xususiyatlarini koʻrib chiqdi. Natijada quyidagi xulosalarga kelindi: 

Birinchidan, ilmiy fantastika janri sodda koʻngilochar adabiyot emas, balki murakkab 

falsafiy, ijtimoiy va kulturologik masalalarni koʻtaradigan, kognitiv izolyatsiyalaash orqali 

tanqidiy fikrlashni rivojlantiradigan adabiy yoʻnalish ekanligi aniqlandi. 

Ikkinchidan, janrning rivojlanishi jamiyatdagi oʻzgarishlar bilan bevosita bogʻliq boʻlib, 

har bir tarixiy davr oʻzining xos ilmiy-fantastika yoʻnalishlarini yaratgani koʻrsatib berildi. Bu 

esa janrning ijtimoiy oʻzgarishlarni aks ettiruvchi koʻzgu vazifasini oʻtashini dalillaydi. 

Uchinchidan, ilmiy fantastika janri markazidan chekkaga qarab kengayib borishi – gʻarb 

markazli adabiyotdan global, koʻp ovozli adabiyotga aylanish tendensiyasi aniqlandi. Bu 

jarayon janrni boyitib, uni yanada xilma-xil va inkluzivligini oshirmoqda. 

Toʻrtinchidan, texnologik bashoratlar ilmiy fantastikaning muhim xususiyati boʻlib, janr 

faqat texnologiyalarni emas, balki ularning jamiyatga va inson psixologiyasiga taʼsirini ham 

bashorat qilishi koʻrsatildi. 

Beshinchidan, ilmiy fantastika janrining badiiy xususiyatlari—neologizmlar, kognitiv 

metafora, infodamp, konseptual yutuq kabi vositalar—uning poetik oʻziga xosligini 

taʼminlashi aniqlandi. 

Ushbu tadqiqot ilmiy fantastika janrining adabiyotshunoslik, kulturologiya va 

texnologiya rivojlanishi tarixini oʻrganish uchun ahamiyatini koʻrsatadi. Kelajakdagi 

tadqiqotlar uchun janrning zamonaviy tendensiyalari, xususan ekologik ilmiy fantastika, post-

pandemik ilmiy fantastika va sunʼiy intellekt bilan bogʼliq asarlarni yanada chuqurroq 

oʻrganish tavsiya etiladi. 

Xulosa qilib aytganda, ilmiy fantastika janri adabiyot, ilm-fan va jamiyat orasidagi 

murakkab oʻzaro taʼsirni oʻrganish uchun boy material taqdim etadi. U oʻtmishni qayta koʻrib 

chiqish, bugungi kunni tanqidiy baholash va kelajakni tasavvur qilish vositasi sifatida muhim 

ahamiyatga ega. Ilmiy fantastika asarlari insoniyat tajribasining murakkabligi va texnologik 

taraqqiyotning insoniyat kelajagiga potensial taʼsirini anglatishda davom etmoqda. 

